
4

Perch’ ëan cai a-i Crestien, di quæ i eroi

Da l’Europa scacciâ voeivan do tristo

Maometto i fei settarii gianchi e moi,
E 'l gran sepolcro liberar di Cristo...

Ma a scoverta di Antille a non è idea

Eroica, nè adattâ pe l’epopea...


5

D’ûn fæto coscì grande e interessante

A l’Italia, a l’Europa, a tutto ô mondo

Raxonava coscì questo pedante!

Dîme, cose ve pä? cose rispondo?..

Ghe rispondiö, che l’ho çittôu chì a posta

Pe dîghe, ch’o no merita risposta.


6

L’ëa diverso da lê ûn atro erudito

Meno sûperficiale e ûn po ciù grave,

Nè ä Rettorica solo circoscrito

Scrita da-ô Blair e tambûsciâ da-o Soave,

Ma asciortio megio d’italiaña e greca

Letteratûa accûggeita in biblioteca.


7

Lê quand’ô sente dî, che ho quest’idea,

O se fa serio, ô scrolla a testa, e a l'atto

Pâ ch’ô me digghe con fissâme in cea:

Me pai ûn temerario, sei ûn matto!

Sci, fâ ûn poema de questa qualitæ

A l’è matteia, a l è temeritæ.


8

Un evento, che pë so conseguenze

Commercio ô l’interessa e religion

E politica e lettere e arti e scienze,

E chi ha portôu ûña gran rivolûzion

A-o mondo con ciù esteisi e nêuvi lûmmi

Ne-i idee, në tendenze e ne-i costûmmi;

